
Annotatsiya. Ushbu maqolada diniy bag‘rikenglik tushunchasi, uning jamiyat 

taraqqiyotidagi o‘rni va ahamiyati tahlil qilinadi. Turli din va e’tiqod vakillarining tinch-

totuv yashashiga zamin yaratuvchi omillar, xususan, O‘zbekistonda amalga oshirilayotgan 

diniy bag‘rikenglik siyosati va bu boradagi tarixiy tajribalar yoritiladi. Muallif globalizatsiya 

davrida dinlararo muloqotni mustahkamlash, ekstremizm va radikalizmga qarshi kurashda 

bag‘rikenglikni shakllantirishning dolzarbligiga alohida e’tibor qaratadi. Maqola yoshlar 

ongida diniy sabr-toqat va o‘zaro hurmat madaniyatini rivojlantirishga qaratilgan tavsiyalar 

bilan yakunlanadi. 

 Kalit so‘zlar: diniy bag‘rikenglik, tolerantlik, dinlararo muloqot, tinchlik, ekstremizm, 

radikalizm, diniy sabr-toqat, millatlararo totuvlik. 

 

Zamonaviy globallashuv davrida dunyo davlatlari oldida turgan eng muhim 

vazifalardan biri bu — jamiyatda diniy bag‘rikenglikni qaror toptirish, turli e’tiqod va 

qarashlar vakillari o‘rtasida o‘zaro hurmat, sabr-toqat muhitini yaratishdan iborat. O‘zbek 

xalqining boy tarixiy merosida, ayniqsa, Movarounnahr olimlarining asarlarida ham diniy 

bag‘rikenglik g‘oyasi chuqur ildiz otgan. 

Diniy bag‘rikenglik — bu insonlarning turli din va e’tiqod vakillariga nisbatan 

hurmatda bo‘lishi, ularning diniy qarashlarini qabul qilmasdan turib ham, erkin e’tiqod qilish 

huquqini tan olishi demakdir1. Bu tushuncha jamiyatda totuvlikni ta’minlash, millatlararo va 

dinlararo mojarolarni oldini olishda asosiy mezonlardan biridir2. 

Mustaqillik yillarida O‘zbekistonda diniy erkinlik va bag‘rikenglikka asoslangan 

siyosat olib borilmoqda. Har bir fuqaroning e’tiqod erkinligi Konstitutsiya bilan 

kafolatlangan3. Respublika hududida islom bilan bir qatorda pravoslav, katolik, protestant, 

yahudiy va boshqa diniy konfessiyalar faoliyat yuritmoqda. Bu esa yurtimizda turli diniy 

guruhlar o‘rtasida o‘zaro hamjihatlikning mustahkam asosga ega ekanidan dalolat beradi4. 

                                                 
1Mahmudov Z. “O‘zbekistonda diniy bag‘rikenglik va konfessiyalararo totuvlik”. – T.: Ma’naviyat, 2021. 
2“Din va jamiyat” jurnali, 2022, №4. 
3O‘zbekiston Respublikasi Konstitutsiyasi. – T.: Adolat, 2023. 
4Karimov I.A. “Vatan sajdagoh kabi muqaddasdir”. – T.: O‘zbekiston, 1996. 

Bag‘rikenglik nafaqat diniy, balki ijtimoiy barqarorlikni ham ta’minlaydi. Radikalizm, 

ekstremizm kabi illatlarga qarshi kurashda bag‘rikenglik, sabr-toqat va hurmatga asoslangan 

yondashuvlar samarali natija beradi. Ayniqsa, yoshlar tarbiyasida bu qadriyatlarni singdirish, 

ularning ongida sog‘lom dunyoqarashni shakllantirish muhim ahamiyat kasb etadi. 

Jahon miqyosida diniy bag‘rikenglikni rivojlantirish bo‘yicha BMT, YUNESKO kabi 

tashkilotlar tomonidan qator rezolyutsiyalar qabul qilingan. BMTning 1981-yildagi “Diniy 

bag‘rikenglik to‘g‘risidagi deklaratsiyasi” shular jumlasidandir5. Yevropa Ittifoqi, AQSh, 

Hindiston kabi ko‘p konfessiyali davlatlar bu borada o‘ziga xos tajribaga ega. 

Diniy bag‘rikenglik — bu faqat murosaga kelish emas, balki insoniylik, hurmat va 

tinch-totuv hayot kechirish g‘oyasidir6. Bugungi kunda bu qadriyatni jamiyat hayotining 

barcha jabhalariga chuqur singdirish, ayniqsa, yoshlarga uni yetkazish, ularni din niqobi 

ostidagi yot g‘oyalardan asrash dolzarb masalalardan biridir. Har bir inson o‘z e’tiqodida 

erkin bo‘lishi bilan birga, boshqalarning qarashlariga ham hurmat bilan yondashmog‘i kerak. 

Zero, bag‘rikenglik bor joyda baraka, tinchlik va taraqqiyot bo‘ladi. 

